
Mandat offentleg utval – pedagogisk tilbod til alle 
førskulebarn  
 

Bakgrunn 
 
I dag er det aukande  krav til at kvar og ein skal ha gode dugleikar og god kompetanse. Barn 
har interesse for  å lære lenge før skulestart. I Rammeplan for innhald og oppgåver i 
barnehagen heiter det at barn er nyfikne og spørjelystne, og at dei har stor lærelyst. Dette er 
kvalitetar ein skal ta var på og stø opp under. Her ligg sjølve grunnlaget for livslang læring. 
Forsking frå Storbritannia viser at både kvaliteten på barnehagetilbodet og kor lenge barna har 
gått der, spelar ei stor rolle for lese- og reknedugleikane når barna tek til på skulen. Den 
norske Mor – barn undersøkinga fortel oss at dei barna som har gått i barnehage, har betre 
språkutvikling enn dei barna som ikkje har gått i barnehage. Tidleg språkutvikling hos barnet 
er viktig for  utvikling av sosiale dugleikar og seinare for evna til å lære å lese- og skrive. 
Forsking har òg vist at gutar som har gått i barnehage, har fleire vener som vaksne samanlikna 
med dei som ikkje har denne erfaringa. Det er derfor viktig at barn i førskulealder får eit 
tilbod av høg kvalitet. Tilbodet skal gi dei eit godt grunnlag for utvikling av sosial 
kompetanse. Dei skal òg oppleve gode relasjonar til andre barn. Det gir eit godt fundament for 
læring i skulen.  
 
Barnehagen er ein frivillige del av utdanningsløpet. I dag har 96 pst. av alle barn erfaring frå 
barnehage når dei startar skulegangen. For at barn skal få utvikle seg best mogleg i tida før 
skulestart, er det viktig at alle, uavhengig av funksjonsnivå og sosial bakgrunn, får eit 
likeverdig pedagogisk tilbod som dei har eit best mogleg utbytte av. Det meste av dei 
pedagogiske tilboda som barn får før skulestart, får dei i barnehagen. Dei barna som ikkje går 
i barnehagen, får dermed ikkje det same tilbodet.  

Formål 
Formålet er å sikre at alle førskulebarn, uavhengig av funksjonsnivå og sosial bakgrunn, får 
moglegheit til å delta  i eit  systematisk pedagogisk tilbod. Dette skal sikre at alle barn har 
erfaringar frå samvere med andre barn i et sosialt nettverk, kjennskap til omgrep og 
grunnleggjande dugleikar i språk og i andre emne før skulestart. Dette skal gi alle 
førskulebarn eit godt utgangspunkt for å klare seg i skulen og i samfunnet elles.   
 

Oppgåver/avgrensingar for utvalet  
Utvalet får dette mandatet: 

- Gjere greie for, vurdere og analysere korleis det organiserte tilbodet før skulestart  er i 
dag, basert på forsking om barn i førskulealder.  

- Gjere greie for det pedagogiske tilbodet til førskulebarn i land det er naturleg å 
samanlikne oss med. 

- Vurdere ulike ordingar for eit pedagogisk tilbod som kan tilbys alle barn i målgruppa, 
og peike på fordelar og ulemper ved ulike løysingar. 

- Greie ut innhaldet i dei ulike alternativa, som skal inkludere: 
 



 
 
1. Tilbod i samsvar med rammeplan for innhald og oppgåver i barnehagen og/eller 

læreplanen i skulen. 
2. Målgruppe og omfang av tilbodet (månader og kor mange timar i veka tilbodet 

skal vere).  
 

- Vurdere korleis tilbodet til førskulebarna  bør organiserast, m.a. samarbeid med 
barnevernet og andre instansar.   

- Vurdere kva for  konsekvensar det vil få for tilbodet til dei andre barna i barnehagen at 
nokre barn får eit systematisk pedagogisk tilbod. 

- Vurdere kva for kvalifikasjonar det personalet bør ha som skal syte for tilbodet til 
førskulebarna, og vurdere kor stort behovet for pedagogar vil bli om eit slikt tilbod blir 
gitt. 

- Utvalet skal òg gjennomføre ei samfunnsøkonomisk analyse av dei ulike alternativa.   
- Dersom utvalet,  på bakgrunn av analysar og vurderingar, vurderer det som 

formålstenleg å leggje fram forslag til eit pedagogisk tilbod før skulestart, skal  det 
gjerast nærmare greie for innhaldet i, rammene for og organiseringa av tilbodet. 
Utvalet skal i tilfelle ei slik tilråding vurdere om tilbodet bør vere gratis eller 
betalingsbasert.  

- Eit av alternativa som utvalet legg fram, skal kunne setjast i verk innanfor dei 
økonomiske rammene vi har i dag. 

- Utvalet kan vurdere andre pedagogiske tilbod til førskulebarna enn dei som er nemnde 
i mandatet.  

 

Økonomiske og administrative konsekvensar 
Utvalet skal vurdere økonomiske, administrative, juridiske og andre viktige konsekvensar av 
forslaga, sjå elles ”Utredningsinstruksen med veileder om utredningsarbeid” som gjeld for 
arbeidet  med offentlege utgreiingar.  
 

Tidsfrist 
Utvalet skal leggje fram utgreiinga si innan 1. juni 2010.  

